
Arya Shatakam

આર્યાશતકમ્

શાર્ઙ્ગોદ્યાનનિવાસિન્યમ્બ  સ્તવઃ ।
આર્યાં પરમૈશ્વર્યાં ધાર્યાં હૃદયે મહદ્ભિરૃષિવર્યૈઃ ।
મર્યાદાતીતગુણૌદાર્યાં શમ્ભોઃ સમાશ્રયે ભાર્યામ્॥ ૧॥
ગાઙ્ગેયસમાભાઙ્ગીં    ગઙ્ગારઙ્ગોત્તમાઙ્ગતન્વઙ્ગીમ્     ।
શાર્ઙ્ગોદ્યાનસુભઙ્ગીમઙ્ગીકુર્મોઽન્તરેણ    માતઙ્ગીમ્ ॥ ૨॥
કરુણાર્દ્રનયનકોણાં તરુણામ્ભોજન્મરમ્યચરણયુગામ્ ।
હરિણાઙ્કચૂડરમણીમરુણાભાં દેવતાં પરામીડે॥ ૩॥
નિહતામરારિવર્ગાં નિર્ધૂતનમજ્જનારિપઙ્વર્ગામ્  ।
કલયેઽહં વનદુર્ગાં કારુણ્યસુધાર્દ્રલોચનવિસર્ગામ્॥ ૪॥
કારુણ્યપરમકોટીં  કોટીરાબદ્ધહિમકરવધૂટીમ્ ।
પાટીરસુરભિશાર્ટી ગાઢીકુર્મોઽન્તરુલ્લસન્મકુટીમ્॥ ૫॥
મન્દસ્મિતાર્દ્રવદનાં મન્દારલતાં પદારવિન્દજુષામ્  ।
ઇન્દીવરદલનયનામિન્દુકલાપીડસુન્દરી વન્દે ॥ ૬॥
દળિતેન્દીવરનયનાં ગળિતકલઙ્કોડુરાજસખવદનામ્ ।
અળિકળભવિલસદળકામળિકાક્ષપ્રેયસીં  ભજે કાળીમ્॥ ૭॥
અમ્બાં જગદવલમ્બાં બિમ્બાધરકાન્તિવિજિતબન્ધૂકામ્ ।
લમ્બાળકનિકુરુમ્બાં લમ્બોદરમાતરં સમાલમ્બે॥ ૮॥
સમ્ભાવિતાઙ્ઘ્રિકમલાં  જમ્ભારિપ્રમુખસર્વગીર્વાણૈઃ ।
અમ્ભોરુહદલનયનાં શમ્ભોઃ સમ્ભોગસમ્પદં વન્દે ॥ ૯॥
કરિકળભકુમ્ભવિલસત્કુચકુમ્ભાં સમ્ભ્રમત્કુસુમ્ભાભામ્ ।
અમ્ભોજાસનવિનતામમ્ભોજાતાક્ષસોદરીં  વન્દે ॥ ૧૦॥
આશાસિતફલદાત્રીમાશાપાલાભિવન્દિતાઙ્ઘ્રિયુગાં

નાશાયાશેષવિપદ્રાશીનામીશવલ્લભાં કલયે॥ ૧૧॥
પઙ્કજસમ્ભવવિનતામઙ્કવિહીનેન્દુબિમ્બસમવદનામ્ ।
કુઙ્કુમસમાનવર્ણાં  શઙ્કરવરવર્ણિનીં    સમાલમ્બે॥ ૧૨॥
કુલિશાયુધમુખવિનુતા કલશામ્ભોરાશિશાયિસહજાતા ।
કુલશૈલવરતનૂજા ફલશાલીદં તનોતુ મે જન્મ॥ ૧૩॥
પાર્વણસુધાંશુમણ્ડલગર્વસમૂલાપહરણનિપુણમુખીમ્ ।
પર્વતપરિવૃઢકન્યાં સર્વજગન્નાયિકામહં વન્દે ॥ ૧૪॥
સંસારસાગરતરીં  પુંસાં હંસાતિશાયિમૃદુગમનામ્ ।
શંસન્મણિમઞ્જીરાં સંસેવે સર્વમઙ્ગલાં  નિત્યામ્॥ ૧૫॥
એણાઙ્કકલિત ચૂળીં  વાણીમાધુર્યનિર્જિતમધૂળીમ્   ।
એણીસમાક્ષિકેળીં  પ્રીણીમઃ પ્રેક્ષ્ય ગિરિશપુણ્યાળીમ્॥ ૧૬॥
કલ્યાણશૈલનિલયાં ચિલ્લ્યાહિતવિશ્વસૃષ્ટિગુપ્તિલયામ્ ।
કલ્યાણીં હરજાયાં તુલ્યાતીતાં સમાશ્રયે વિજયામ્॥ ૧૭॥
નળિનાન્તર્દળનયના પુલિનાહઙ્કારહારિપૃથુજઘના ।
મલિનેતરમૃદુવસના ફલિનં કુર્યાન્મમેપ્સિતમપર્ણા॥ ૧૮॥
ધન્યાં ગિરિવરકન્યાં મુરહરમાન્યાં ભજામ્યસામાન્યામ્ ।
નિહતાસુરવરસૈન્યામિતરાશ્રયશૂન્યસજ્જનશરણ્યામ્॥ ૧૯॥
કાળીં કલ્લોલલસઞ્ચિલ્લીયુગલીં  મનોજ્ઞતનુવલ્લીમ્ ।
કચકલિત ચારુમલ્લીં  કલય શમ્ભોઃ શિરોલિપિમતલ્લીમ્॥ ૨૦॥
કલયે કુલગિરિપરિવૃઢકલિતતપોદાનરાશિપરિપાકમ્ ।
મૌલિલસદિન્દુપાકં દલિતવલારાતિર્વૈરિવરલોકમ્॥ ૨૧॥
બાલાર્કરુચિરરત્નં હેલાનિઃશેષિતાખિલસપત્નમ્ ।
કલય ચિન્તારલં કુલગિરિરાજન્યજન્યસદ્રત્નમ્॥ ૨૨॥
બલિમથનઘાતૃપૂજ્યં મલિનેતરચિત્તવૃત્તિહૃદ્યોજ્યમ્ ।
કલયે સુતરાં પ્રાજ્યં કાલપ્રધ્વંસિસુકૃતસામ્રાજ્યમ્॥ ૨૩॥
નવરવિકિરણારુણ્યં નતજનવિશ્રાન્તપરમકારુણ્યમ્ ।
તુલિતેતરલાવણ્યં કલયે કૈલાસવાસિનૈપુણ્યમ્॥ ૨૪॥

કલયે નિજપદભાજાં સુલભાં કળભાપહાસિકળગમનામ્ ।
અળિમાસ્વત્કબરીકાં હરભાર્યાં મકુટશાભિશિશુભાર્યામ્॥ ૨૫॥ (શશિભાર્યામ્)

યાને કળહંસમયીં  ભાને વાલાર્કકોટિકિરણમયીમ્ ।
સઞ્ચિન્તયે ભવાનીં  સન્તાનલતામભીષ્ટફલદાને॥ ૨૬॥
નિખિલજગજ્જનયિત્રીં  કુવલયસઙ્કોચદાનપટુનેત્રીમ્ ।
કલયે કરુણાપાત્રીં  કુલપર્વતરાજજન્મફલદાત્રીમ્॥ ૨૭॥
કરુણાસારનિધાનં કનકસમાભિખ્યમુખ્યપરિધાનમ્ ।
કલયેતરાં પ્રધાનં કણ્ઠેકાલસ્ય ભવ્યમપદાનમ્॥ ૨૮॥
નેત્રે કારુણ્યવતીમારુણ્યવર્તી મનોજ્ઞતરગાત્રે ।
સ્તોત્રે નિજભક્તાનામામોદવતી ભજામિ હૈમવતીમ્॥ ૨૯॥
નવમણિકુણ્ડલકર્ણાં નળિનાસનવાસવાદિકૃતવર્ણામ્ ।
કમનીયહેમવર્ણાં કરુણાપૂર્ણાં સમાશ્રયેઽપર્ણામ્॥ ૩૦॥
આદ્યામપિ ચાનાદ્યામનવદ્યાં શ્રુતિશિરઃશતૈર્વેદ્યામ્ ।
સ્વર્ગાપવર્ગપદ્યાં હૃદ્યાકારાં સ્મરામિ સદ્વિદ્યામ્॥ ૩૧॥
સમ્ભરિતમૂરિકરુણં જમ્ભરિપુપ્રમુખસેવ્યમૃદુચરણમ્ ।
સમ્ભાવયે પુરાણં શમ્ભોસ્સમ્ભોગયોગ્યમાભરણમ્॥ ૩૨॥
ચિત્રરુચિનેત્રપાળીકેળીલાળિત્યલાળિતકપાલિમ્ ।
કરુણાશાલિ વિશાલં કલયે પ્રાલેયશૈલપુણ્યફલમ્॥ ૩૩॥
વિમથિતવિબુધાતઙ્કાં હિમકરમાર્તાણ્ડકલિતતાટઙ્કામ ।
મક્કુટાલસન્મૃગાઙ્કાં કલયે વિદ્ધ્વસ્તભક્તહૃત્પઙ્કામ્॥ ૩૪॥
ભુજધૃતમણિમયવલયામલયાં નિર્ધૂતનમ્રલોકભયામ્ ।
નિરવધિદયામમેયાં હરજાયામાશ્રય મહામાયામ્॥ ૩૫॥
ખદ્યોતિતાદિમોદ્યત્પ્રદ્યોતનકોટિવિગ્રહમયૂખામ્ ।
મૌલિધૃતચન્દ્રલેખાં કલયેઽહં ખણ્ડપરશુવૃષરેખામ્॥ ૩૬॥
સદ્રક્ષણાસ્તનિદ્રાવિદ્રાવિતરૌદ્રદૈત્યવરવીરા ।
ભદ્રાણિ મે પ્રદેયાદ્રુદ્રાણી શમયતાચ્ચ હૃદ્રોગાન્॥ ૩૭॥
દુર્જનસજ્જનશિક્ષારક્ષાદક્ષા ચરાચરાધ્યક્ષા ।
દાક્ષાયણીહ રક્ષેત્ પક્ષાન્તર્ક્ષેશદાનદક્ષાસ્યા॥ ૩૮॥

હરિવિધિવિહિતાદરણાં હરિહયગોપારુણાંશુકાવરણામ્ ।
હરિદીશવન્દ્યચરણાં હરિણાક્ષીં  નૌમ્યુમાં વરાભરણામ્॥ ૩૯॥
કુણ્ડલમણ્ડિતગણ્ડા ખણ્ડિતચણ્ડતરચણ્ડમુણ્ડબલા ।
શુણ્ડોપમોરુકાણ્ડા ખણ્ડતાન્મે ભયાનિ ચામુણ્ડા॥ ૪૦॥
આર્તાર્તિહરણદીક્ષા   ઘાત્રાદ્યૈઃ કીર્તનીયગુણવાર્તા
કાત્યાયનીહ રક્ષેન્નેત્રાન્તાલોકલેશમાત્રેણ॥ ૪૧॥
હારીભૃતાહીશ્વરનારીં  સૈન્દર્યવારિનિધિલહરીમ ।
ઊરીકરોમિ ગૌરીં  નારીલોકાભિમાનમૂલહરીમ્॥ ૪૨॥
ખર્વેતરાણિ ભૂયસ્સર્વવિનિન્દ્યાન્યશર્મમૂલાનિ ।
સર્વાણિ શમયતાન્મે શર્વાણી ઝટિતિ દુરિતકર્માણિ॥ ૪૩॥
પિષ્ટાતિદુષ્ટલોકા શિષ્ટૈસ્તોષ્ટૂય્યમાનગુણકાષ્ઠા  ।
ઇષ્ટા પ્રિયાષ્ટમૂર્તેઃ કષ્ટાવસ્થાં પિનષ્ટુ મે હૃષ્ટા॥ ૪૪॥
નિષ્કાસિતારિસાર્થં નિર્મૂલિતસકલસજ્ઞ્જનાનર્થમ્ ।
સર્વાગમપરમાર્થં સંસેવે શર્વભોગપરમાર્થમ્॥ ૪૫॥
પદનખરુચિ વિભ્રાજિતસકલદિગન્તં સુમઙ્ગલોદન્તમ્  ।
કલયેઽહમનાદ્યન્તં શ્રુતિસિદ્ધાન્તં ત્રિશૂલિશુદ્ધાન્તમ્॥ ૪૬॥
નિર્ધૂતનિખિલબાધં નિર્જરવૈરિપ્રસારિતક્રોધમ્ ।
કલયે નિરવધિબોધં કાલારાતેઃ પ્રધાનમવરોધમ્॥ ૪૭॥
કરુણાસુધારસાર્દ્રા કમનીયરુચા નિરાકૃતહરિદ્રા ।
પદકમલનમિતરુદ્રા રુદ્રાણી મે હિનસ્તુ દારિદ્ર્યમ્॥ ૪૮॥
પરિકલિત હેમકાઞ્ચી કરતલઘૃતચાપબાણસૃણિપાશા ।
પરિણતશરદિન્દુમુખી કરિકુમ્ભક્કુચા વિભાતુ ગિરિશસખી॥ ૪૯॥
રાત્રીસગોત્રગાત્રી રાત્રીશ હુતાશસવિતૃનેત્રી મામ્ ।
ધાત્રીધરેન્દ્રપુત્રી પાત્રીકુર્યાત્ કટાક્ષમાત્રસ્ય॥। ૫૦॥
મુષ્ણાતુ સમુદિતોદયદુષ્ણાંશુસહસ્રકોટિરોચિષ્ણુઃ ।
કૃષ્ણાનુજાન્તરુષ્ણં વિષ્ણુવિરિશ્ચાદિપૂજિતાભીક્ષ્ણમ્॥ ૫૧॥
મુનિહૃદયવિહિતલાસ્યં મુખરુચિરચિતેન્દુમણ્ડલાલસ્યમ્ ।

કલિતાનતજનદાસ્યં કલયે કૈલાસનિલયસારસ્યમ્॥ ૫૨॥
કનકમયકુણ્ડલાઙ્ગદકાઞ્ચીદામાભિરામતમસુષમા  ।
દિશતુ મમ લોકમાતા સીમાતીતામચઞ્ચલાં લક્ષ્મીમ્॥ ૫૩॥
દુગ્ધહવિર્મધુમદ્યૈશ્ચાતુર્વણ્યેન તર્પિતાધ્યર્ધમ્   ।
સકલં પરાપરમયી સફલં કુર્યાન્મમેપ્સિતં ત્રિપુરા॥ ૫૪॥
વલમથનકુવલયાક્ષીં  ચિકુરભરભ્રમરમુખરચરણયુગામ્ ।
કુલશૈલરાજચેતઃકુમુદશરચ્ચન્દ્રચન્દ્રિકાં કલયે॥ ૫૫॥
અન્ધકપરિપન્થિમનઃક્ષીરધિમન્થાનશૈલપૃથુલકુચામ્ ।
સિન્ધુરપરિવૃઢબન્ધુરમન્થરગમનાં સ્મરામિ જગદમ્બામ્॥ ૫૬॥
પરમેશચિત્તમદગજનિગલાયિતતરલચિલ્લિયુગલં મે ।
વિદલયતુ નિખિલદૈન્યં મદનમહાવીરગર્વસર્વસ્વમ્॥ ૫૭॥
કલયતુ વિશદતરાભા જપપટવરપુસ્તકાભયાઢ્યભુજા ।
રસનાગ્રં મમ રઙ્ગં  માધ્વીમાધુર્યધુર્યભણિતીનામ્॥ ૫૮॥
કારણભૂતા જગતઃ પાલનસંહારકરણધૌરેયા ।
વ્રાતં મમાશુ વિપદાં માતા લોકસ્ય સઞ્જરીહર્તુ॥ ૫૯॥
વરિવસિતટતપિનાકાં નિરુપમકારુણ્યસમ્પદતિરેકામ્ ।
કુલશિખરિવરપતાકાં કલયે નમદમિતવિસરદવલોકામ્॥ ૬૦॥
પ્રાલેયજાલશીતલશૈલકુલોત્તંસચારુકલિકે ! મામ્ ।
કાલં નિરસ્ય કારુણ્યાલોકનલેશભાજનં કુર્યાઃ॥ ૬૧॥
કૈલાસશૈલનિલયનકારુણ્યકટાક્ષમૂલિકે ! તુભ્યમ્ ।
કલયામિ નમોવાકં કરુણાં કુરુ કાલયાપનમપાસ્ય॥ ૬૨॥
દરદલિતનીલકુવલયદલકુલવિલસદ્વિલોચનદ્વન્દ્વામ્ ।
કલયે વિષમવિલોચનનયનચકોરેન્દુકૌમુદીં  હૃદયે॥ ૬૩॥
પરમશિવચિચધૈર્યક્ષિતિધરસન્દલનશાતશતકોટિઃ ।
વૈરિગિરિપટલિકાં મે વલરિપુસમ્ભાવિતા વિદારયતાત્॥ ૬૪॥
પ્રસરતુ મમાન્તરઙ્ગે  પ્રતિપદભોગ્યા ભિષક્તમસ્ય સદા ।
ભવરોગભીતસેવ્યા દિવ્યૌષધિકા તુષારગિરિજન્યા॥ ૬૫।
તુહિનગિરિકીર્તિસમ્પચ્ચરણસરોજાતયુગળવરઘૃળિઃ   ।

ભુવનતલપાવની મે વિમલીકુર્યાન્મનોમણીમુકુરમ્॥ ૬૬॥
વલમથનવિટપિસુરભિલનવસુમપરીહાસિચિકુરસૌરભ્યામ્ ।
સ્મરદહનભાગ્યસીમાં નિરતિશયાનન્દકન્દલીં  વન્દે ॥ ૬૭॥
કાલિન્દીજલવેણીમાલિન્યવિધાનધીરતરવેણીમ્ ।
મકરન્દમધુરવાણીમાણિક્યમણીં સ્મરામિ શર્વાણીમ્॥ ૬૮॥
લોલમ્બડિમ્ભસંહતિસમ્ભ્રમસન્દાયિવિસરદલકભરામ્ ।
નિટિલતલવિજિતવૈધવકુટિલકલાં સર્વમઙ્ગલાં  કલયે॥ ૬૯॥
કારુણ્યસરસસાગરમૃદુલહરીપરિણતોલ્લસચ્ચિલ્લીમ્ ।
ફુલ્લેન્દીવરસોદરસુન્દરનયનાં સ્મરામિ ચિલ્લહરીમ્॥ ૭૦॥
કરુણાસુધામ્બુધારાશિશિરતરોદારકોમલકટાક્ષામ્ ।
નાસાગ્રકલિતમણિમયભૂષણસારાં પરાં કલાં કલયે॥ ૭૧॥
ગણ્ડતલમુકુરબિમ્બિતકુણ્ડલિતાર્કેન્દુમણ્ડલાં કલયે ।
ખણ્ડપરશૂર્જિતતપોમણ્ડલસામ્રાજ્યપરમસીમાનમ્  ॥ ૭૨॥
વિશદતરદશનદીધિતિનિન્દિતકુન્દેન્દુચાતુરીલહરીમ્ ।
શિશિરકરશકલશેખરરોષગ્રીષ્મોષ્મચન્દ્રિકાં વન્દે ॥ ૭૩॥
અરુણાંશુદશનવસનજ્યોતિષ્પ્રસરાતિશોણિતદિગન્તામ્ ।
શિતિકણ્ઠેનાતર્પણસરસાસ્વાદિતામૃતાધરાં કલયે॥ ૭૪॥
શારદપાર્વણહિમકિરણાશાસિતદાસ્યસુન્દરતરાસ્યામ્ ।
કલયામિ કુલગિરીશ્વરવિરચિતપરમશિવચરણવરિવસ્યામ્॥ ૭૫॥
અતિલળિતગળતલાશ્રિતઘવળતરોદારહારિમણિહારામ્ ।
કલયામિ નિટિલલોચનનયનાલીચન્દનાદિગુલિકાલીમ્॥ ૭૬॥
કરિકુમ્ભકનકકલશાડ़મ્બરસમ્બાધિસાધુકુચકુમ્ભામ્ ।
સ્મરમથનચિત્તશમધનતાસ્કર્યકલાં કૃપાકુલાં કલયે॥ ૭૭॥
શમ્ભુકૃતસુકૃતસમ્પત્સમ્ભૃતસૌવર્ણકુમ્ભકુચકુમ્ભામ્ ।
નિટિલનયનપરિકાઙ્ક્ષિતદૃઢપરિરમ્ભાં સ્મરામિ જગદમ્બામ્॥ ૭૮॥
રુચિરતરકનકવલ્લીસાષ્ટાઙ્ગપ્રણતભુજતતિમતલ્લીમ્  ।
અમરપરિપન્થિવર્ગપ્રતિભયતરકાળરાત્રિમાકલયે॥ ૭૯॥

6 sanskritdocuments.org



આર્યાશતકમ્

આનીલરોમવલ્લીક્ષુલ્લીકૃતવનપિપીલિકાવલિકામ્ ।
ક્ષોણીધરેશ્વરયશશ્ચન્દ્રમસઃ પૂર્ણિમામુમાં   પ્રણુમઃ॥ ૮૦॥
શોણનદાવર્તરુચિશ્રેણીભયદાયિનિમ્નશુભનાભીમ્ ।
સાયન્તનઘનપટલીશોભનવસનાં સ્મરામિ હરસેનામ્॥ ૮૧॥
કટિતટઘટિતસ્ફુટરુચિકનકમણીકાઞ્ચિદલિતતટિદાભામ્ ।
કુટિલેન્દુમકુટ મઞ્જુલમઞ્ચાં સઞ્ચિન્તયે કલાં કાઞ્ચિત્॥ ૮૨॥
હસ્તિવરમસ્તકવિભવજિત્વરવિસ્તારિહારિજઘનભરામ્ ।
નિસ્તુલસૌન્દર્યસુધારત્નાકરસમ્પદં સ્મરેદમ્બામ્॥ ૮૩॥
વિકટાક્ષચિત્તમન્મથવિકૃતિવિધાનૈકતાનસુનિતમ્બામ્  ।
કલયામિ ભુવનમણ્ડલમન્દિરમણિદીપિકાં મહામાયામ્॥ ૮૪॥
કુમ્ભિકરરાજરમ્ભાસમ્ભાવિતસુરુચિરોરુવરકાણ્ડામ્ ।
સમ્ભાવયે નિસુમ્ભાદ્યસુરમહારણ્યદવશિખિજ્વાલામ્॥ ૮૫॥
જાનુમયહેમસમ્પુટસંસજ્જદ્ભક્તચિત્તમણિમુકુરામ્ ।
ભાનુહિમભાનુકૃશાનુલોચનસહધર્મિણીં    નમસ્કુર્મઃ॥ ૮૬॥
જઙ્ઘાપ્રકાણ્ડશોભાસઙ્ઘાસ્તમિતોચ્ચકનકદણ્ડાભામ્   ।
હુઙ્કારભસ્મિતાસુરજૃમ્ભિતબલપટલિકાં  કલાં કલયે॥ ૮૭॥
મઞ્જુલશિઞ્જાનમણીમઞ્જીરસ્ફુરણરઞ્જિતપદાબ્જામ્ ।
કઞ્જશરવૈરિચેતસ્સરસિજકલહંસયોષિતમુપાસે॥ ૮૮॥
પ્રપદપ્રભાપ્રકાણ્ડપ્રોત્સારિતકચ્છપચ્છવિપ્રસરામ્ ।
પ્રણુમઃ પ્રાલેયગિરિપ્રચુરતપઃપ્રકરનૈપુણીશ્રેણીમ્॥ ૮૯॥
ચરણનમદમરપાલીમૌલીમાણિક્યરઞ્જિતનખાલીમ્ ।
નખચન્દ્રિકાનિરસ્તપ્રણતતમોમણ્ડલીં  કલાં કલયે॥ ૯૦॥
સુરવિટપિમૃદુલલોહિતકિસલયવૈકલ્યકલનપટુચરણામ્ ।
કલયામિ ચરણકાન્તિપ્રસરનિરસ્તારુણામ્બુજામમ્બામ્॥ ૯૧॥
મણિમયકિરીકુણ્ડલકેયૂરોદારહારકટકાદ્યૈઃ ।
રુચિરૈર્ભૂષણસારૈર્ભૂષિતવેષાં સ્મરામિ હરયોષામ્॥ ૯૨॥
કલયામિ કાલયક્ષીં  કરતલવિલુઠત્કરાળકરવાળાં
કૂળીગણૈઃ પરિવૃતાં કાળીપરિવારમણ્ડલીમૌલીમ્॥ ૯૩॥

સ્ફુટરુચિવિટપિવિશેષૈઃ પટુતરનિનદૈઃ પ્લવઙ્ગમૈશ્ચ  ભૃતમ્ ।
કલયે શાર્ઙ્ગોધ્યાનં  કાર્ત્યાયન્યાઃ સુખાસિકાસ્થાનમ્॥ ૯૪॥
હારિદ્રરુચિસમાભા નિર્નિદ્રા   દીનરક્ષણે માતા ।
સૌરદ્રવીં  મયિ ધુરં દારિદ્ર્યવ્યાકુલે દ્રુતં વહતુ॥ ૯૫॥
ભૂર્યદ્રિમૌલિનિલયા ભૂરિદ્રવિણૌઘવૃષ્ટિભિર્માતા ।
દારિદ્ર્યઘર્મતપ્તં માં રુદ્રાણ્યભિષિઞ્ચતાત્ ક્ષણેનૈવ॥ ૯૬॥
વન્યાં દૈન્યૌઘમયીં  ધન્યા નિર્મૂલયેત્ સમૂલં મે ।
કન્યા તુષારપર્વતજન્યા ગુણ્યા કટાક્ષશસ્ત્રેણ॥ ૯૭॥
સર્ગસ્થિત્યન્તકરી જગતઃ સ્વર્ગાપવર્ગદાત્રી મે ।
દૌર્ગત્યશિખરિકૂટાન્ દુર્ગા ભિન્દ્યાત્ કટાક્ષકુલિશેન॥ ૯૮॥
શાર્ઙોદ્યાનનિવાસિનિ માતઃ પરદેવતે મહામાયે ! ।
કરુણાં કુરુ મયિ દીને કાલવિલમ્બ સુદુસ્સહં ન સહે॥ ૯૯॥
શાર્ઙોદ્યાનનિવાસિનિ કાર્ત્યાયનિ ! નઃ કુરુષ્વ કલ્યાણમ્ ।
કરુણામૃતપરિવૃષ્ટ્યા ભૂયો ભૂયો વયં નમસ્કુર્મઃ॥ ૧૦૦॥
શાર્ઙ્ગદ્યાનનિવાસિનિ  ! માનસવાક્કાયકર્મભિર્વિહિતામ્   ।
સર્વ મયાપરાધં માતમેં ત્વં ક્ષમસ્વ કારુણ્યાત્॥ ૧૦૧॥
શાર્ઙોદ્યાનનિવાસિન્યમ્બાયાઃ પઠતિ નુતિશતીમેતામ્ ।
ભક્ત્યા યસ્તસ્ય ભવેત્ કાર્ત્યાયન્યા નિરઙ્કુશા પ્રીતિઃ॥ ૧૦૨॥
(Aryasataka in praise of the Goddess of

the Sarngodyana temple (Chamakkavu temple

near Pandalam, Chenganoor Taluq) found in

the Library which originally belonged to the

Kilimanur Palace. The work consisting of a

century of verses composed in the metre AryA

remains anonymous at present. It is evident from

the heartfelt devotion which pulsates in every

line of the work that the author was a great

devotee of the Goddess. The rich vocabulary and

the melody of diction show that the work is from

the pen of a poet of no mean merit.)

ઇતિ આર્યાશતકં સમ્પૂર્ણમ્ ।

